
УЛИЦА „СКОПСКИ ФЛАНЕРИЗАМ“ ББ 
кон стихозбирката „Скопски улици“ 
на Васко Марковски 
 

Секогаш кога отвораме нова книга од Васко Мар­
ковски, можеме да бидеме сигурни дека нѐ оче-
кува интересна и возбудлива прошетка. Ова не 
е само игра на зборови – имајќи предвид дека 
зборуваме за книга што го носи насловот „Скоп-
ски улици“ – туку многу повеќе коментар на ав-
торовиот сензибилитет и однос не само кон ли-
тературата и градот, туку и кон светот воопшто. 
Васко Марковски во својата најнова книга како 
да го обединува најдоброто од својот творечки 
ангажман – во песните ги забележуваме и Вас-
ко хаику-мајсторот, Васко туристичкиот водич, 
Васко фотографот, Васко музичарот, Васко ре-
портерот, па дури и Васко преведувачот. 

Во „Скопски улици“, градот е распослан пред чи-
тателот како лавиринт што треба да се истражи, 
но за кој, сепак, имаме одредени патокази. На 
родниот град Васко Марковски му пристапува 

како на место што го посетува за првпат – рет-
ка, но толку потребна вештина за да се избегне 
баналноста кога се пишува за градот. Авторот 
го изострува своето око како објектив што го 
пронаоѓа само она што не е видливо на прва. 
Понекогаш тоа е некаква асоцијација или ана-
логија, сцена, слика, референца од музиката или 
поп-културата... Но секогаш резултира со мала 
урбана епифанија.  

Тонот во песните понекогаш е хумористичен, па 
дури и црнохуморен, понекогаш емотивен, кри-
тички, па и „мрчаторски“. Присутна е големата 
доза емпатија кон луѓето и феномените што го 
опкружуваат; Васко Марковски сочувствува со 
џандарите што амалски чекаат леб во комбето, 
со непознатиот Јапонец што има иста мака и не 
може да се разбере со ќерката пубертетлика, со 
изморените градежни работници што го јадат 
својот блузерски оброк... 

Стилски и поетички, „Скопски улици“ е прилич-
но хетерогена книга, на што упатува и големи-
от број циклуси на кои е поделена. Во нив има 
место за урбана хаику хроника, коментари на 
дневни актуелности, посвети на починати дра-
ги поети, духовност, хумор, на мигови повишена 
емотивност, голема доза урбофилија, но и бег-
ство кон природата или она што останало од неа 
во градот или околу градот... Па дури и за „ри-
мејк“ на песни од други поети, како што е песна-
та „Огледало“ посветена на Орхан Вели.  

Но, среде оваа поетичка разноликост, јасно ни 
се прикажува она што е својствено на стиховите 
на Васко Марковски: неговата поезија е лишена 
од непотребното китење и мртвите метафори. 
Во неговите стихови нема изнасиленост ниту 
помодно следење на актуелните книжевни тен­
денции. Стиховите на Васко Марковски се осми­
слена естетска провокација, шлаканица на бес­
мислата, заблудите, нелогичноста, креативно 
артикулиран човечки бунт против баналноста 
и поразителната површност што нѐ опкружува... 
Важно е да напоменеме дека Васко Марковски со 
задоволство се оградува од позицијата на „муд-
рец“, но останува луциден и прониклив набљу-
дувач на стварноста, дури и кога е фрлен среде 
неа. Таква е поетиката на Васко – топла и нави-
дум едноставна, искрена и човечна, спонтана, 
непосредна, честопати афористична и духовита. 
А „Скопски улици“ е куса поетска тура во која 
подеднакво ќе уживаат и оние што за првпат го 
посетуваат поетскиот свет на Васко Марковски, 
како и оние што веќе се запознале со неговата 
книжевност. 

 
Николина Андова Шопова 

ВО МРЕЖАТА НА ПАЈАКОТ ЗАИГРАН

Ме чека еден тон работа,
но, како да постигнам сѐ,
со толку потсвесни професии..
Дегустатор на автобуси..
Дегустатор на денови..
Дегустатор на разговори..
Дегустатор на пенкала и тефтери..
Дегустатор на незнајни молитви..
Дегустатор на фотогенични маала..
Дегустатор на свирачки комбинации..
Дегустатор на нови сетинзи..
Дегустатор на надмината омраза..
Дегустатор на сезонски преобразби..
на силуети од дрвја накривени од ветрови, во 
кадарот
и на што уште не..
а, демек, се подвизувам.

РАЗГЛЕДНИЦА ОД ЧИТАЛНАТА

Доаѓаме како на плажа
некој порано во денот
некој подоцна 
некои, ред не можеш да им фатиш

Одбираме место,
кој каде ќе седи денеска,
и почнуваме да вадиме,
кој што си донел

за читање 
за разладување
за останување буден
за со некого да се мечтае заедно 

Морето е тука, веднаш зад грбот

некогаш е кротко 
некогаш ’ржи
некогаш сред бродолом 

Ние

читаме,
пишуваме,
дремнуваме,
тркнуваме накусо по работа,
на прошетка,
повремено се погледнуваме

телефоните се тивки 
како во роаминг 
како на плажа

Уште од некаде да се појават крофнаџиите!


